
Ikedowa Solat i Pablo diya te Tege
Tesalonika

1 Seini se solat ko, si Pablo, doma ki Silas, aw
si Timoteo. Simolat kay te kedita niyo egpemenal
doton te Tesalonika menge sakop te Amay tadon
Timanem aw Pengolo tadon si Jesu Cristo.

2 Tbeg day, tebangan kaw te Amay tadon
Timanem aw Pengolo tadon si Jesu Cristo, aw
begayan kaw dan heman te kelinaw te pedowan.

Tepad te pegliko te Pengolo

3Menge kedowa day, mepiya aw megpesiontong
kay diya te Timanem tepad kenyo. Meépiya se
pegpesiontong day, so ontdo den magsen se peg-
pemenal niyo kandin, aw onto kaw den heman
egpedekelay te pedowan. 4 Yan se doun te sikiyo
se ipegduyun day te peglaoy day te menge doma
otaw egpemenal doton te menge doma lonsod,
so eg-indan kay kandan te gayed kaw egpemenal
te Timanem pengkey onto kaw egpemilangen aw
egkelimahan.

5> Pineokit kenyan, impetaga-taga te Timanem
te metolid se peg-okom din, so pineokit te peg-
tayod niyo te kelimahan egkeokitan niyo, ipetaga-
taga din te neketagad kaw mekesakop diya te
peglowan din. 6 Onto metolid se eg-inangen te
Timanem, aw yan ipelumun din se menge otaw
nemilang kenyo. 7-8 Meneng sikiyo egpemilangen
songkani, inangen kaw din beyang-beyang sipat
heman sikami. Yan se inangen din aw lomiko

se Pengolo tadon lekat te langit. Iling te apoy se
saol din, aw tekingan sikandin te menge anghil
metolos lekat te langit. Ipelumun din se kedita
te otaw kimulu te Timanem. Ipelumun din se
kedita te otaw weda pemenal te Mépiya Indan
tepad te Pengolo tadon si Jesus. 9 Ipelumun dan
te kemetayun wedad temanan, so ipekesayo dan
lekat te Pengolo tadon, aw lekat te kelangkaw te
tolos din. 10 Yan se meinang te aldaw te pegliko
din. Lomiko sikandin amon ipelangkaw sikandin
pineokit te kedita te sakop te Timanem, aw amon
iduyun sikandin te kedita te otaw egpemenal
kandin. Ipesipat kaw heman kandan so nemenal
kaw te kebenalan intolada day kenyo.

11Yan se doun te gayed kay egtawal-tawal tepad
kenyo. Egpemoyo0 kay diya te Timanem te ipeta-
gad kaw din kominawa te ibegay din kenyo. Ibeg
day, tebangan kaw te Timanem amon metoman se
kedita te ibeg niyo meg-inang te mepiya tanda te
pegsalig niyo kandin. 12 Yan iduyun niyo se Pen-
golo tadon, aw iduyun kaw din heman. Metoman
iyan pineokit te tabang te Timanem aw Pengolo
tadon si Jesu Cristo.

2
Olo te Medaet )
1 Nayan menge kedowa day, ipetaga-taga day

den kenyo tepad te pegliko te Pengolo tadon siJesu
Cristo aw tepad te peg-angay din kenitadon. Doen
ipunu day kenyo 2 te keilangan eked pegkebulung
se aneng-aneng niyo te pegdineg niyo te dimateng
den ekon se aldaw te pegliko te Pengolo tadon.
Ika niyo egketetana pengkey doen otaw mikagi te

yan se impekeliwat te Timanem kandin, pengkey
doen otaw egtolada kenyan, aw pengkey yan ekon
se insolat day. 3 Pengkey eden se ikegiyen dan il-
ing kenyan, peg-aha kaw amon eked kaw keekali,
so eked dateng se aldaw siyan singed aw metoman
se peg-eked te keditaan te otaw te Timanem, aw
ipekita se Olo te Medaet, siyan ipelumun doton te
kilot te wedad temanan. 4 Meneng ona sikandin
megpoon te kedita egtewalen timanem aw egsim-
bahen. Megpelangkaw sikandin diya te kedita
niyan, so mawop heman sikandin te simbahan
te Timanem, aw menenoo sikandin kidoen, so
mikagi te sikandin se Timanem.

5 Weda niyo besi kelibeli te yan se intolada
ko kenyo te peg-ogpa ko doton kenyo keden-
gan. 6 Doen pa egpekebelabag te pegketoman
niyan songkani, aw netegahan niyo aw eden
iyan. Meneng aw domateng se aldaw pinemalli te
Timanem, kitaen se Olo te Medaet siyan. 7 Doen
den eg-inangen te Olo te Medaet, meneng iling
te eles-eles se peg-inang din, so eked sikandin
kitai singed aw meabat se egpekebelabag kandin.
8 Meneng aw Kkitaen se Olo te Medaet, imetayan
sikandin te Pengolo tadon si Jesus te pegdateng
din. Olo din edopen se Olo te Medaet, aw
yan matay sikandin aw kebatan se eg-inangen
din. 9 Aw kitaen se Olo te Medaet, egbeya-beyaan
sikandin i1 Satanas, aw medita se ledyawan aw
kepelahan inangen din pineokit te tolos din amon
meg-akal te otaw. 10 Medita kemolo se medaet
inangen din amon ekalan din se menge otaw de-
tengan te mekebebaet. Pegbatan dan so wedad
ibeg dan memenal te kebenalan mekepelowa pe-

den kandan. 11 Yan se doun te doen isogo te
Timanem meg-akal kandan amon memenal dan
te kebolalaw. 12 Yan ipelumun se kedita te otaw
eked pemenal te kebenalan aw egkeibeg meg-
inang te sala.

Ika niyo egdowa-dowa te pegsalig niyo ki Cristo

13 Menge kedowa day egkedekelan te Pengolo
tadon te pedowan, meépiya aw gayed kay meg-
pesiontong diya te Timanem tepad kenyo, so
lekat te keteboan te keneyonan pinemalli kaw te
Timanem amon ipelowa kaw lekat te sala, aw
yan se ininang din kenyo pineokit te peglinis te
Espiritu Santo kenyo, aw pineokit te pegpemenal
niyo te kebenalan. 14 Yan se tod te Timanem
te pegtawal din kenyo pineokit te pegtolada day
kenyo te Mepiya Indan, so ibeg din kominawa kaw
te kedita te mépiya ipegpemegay te Pengolo tadon
si Jesu Cristo. 15 Yan menge kedowa day, ika niyo
egdowa-dowa te pegsalig niyo ki Cristo, aw ika
niyo egsoway lekat te menge kebenalan intolada
day kenyo te peg-ogpa day doton kenyo kedengan
aw pineokit heman te pegsolat day kenyo.

16-17 Theg day, entagen se pedowan niyo aw
tebangan kaw te Pengolo tadon si Jesu Cristo aw
Amay tadon Timanem amon mepiya se kedita te
inangen niyo aw ikegiyen niyo. Dakel se pedowan
te Timanem kenitadon, aw pineokit te tabang din
kenitadon neantag den se pedowan tadon wedad
temanan, aw meépiya den heman se pegpeliman
tadon.



2 Tesalonika 3:1 \% 2 Tesalonika 3:8

3

Pegtawal-tawal kaw tepad kenami

1 Nayan menge kedowa day, pegtawal-tawal
kaw tepad kenami, amon labi pa medita se otaw
metaga-taga aw memenal te kebenalan ipegto-
lada day tepad te Pengolo tadon, iling te neinang
doton kenyo. 2 Pegtawal-tawal kaw heman te
ipelowa kay din lekat te belad te menge medaet
otaw kena egpenimanem, so medita se otaw weda
pa pemenal te Timanem.

3 Meneng egkeseligan se Pengolo tadon.
Sikandin se megpekagsen te pegsalig niyo diya
kandin aw megtonggo kenyo amon eked kaw dagi
i Satanas. 4 So simalig kay diya te Pengolo tadon,
netegahan day te gayed kaw egtolo te impunu day
kenyo.

> Tbeg day beya-beyaan kaw te Pengolo tadon
amon labi pa megkedakel se pedowan niyo diya te
Timanem, aw amon meketayod kaw te kelimahan
iling ki Cristo.

Keilangan megpekeaseb kaw

6 Menge kedowa day, seini se ipunu day kenyo
pineokit te ngadan te Pengolo tadon si Jesu Cristo.
Aw tekahen se otaw egpemenal aw kena egtolo
te impunu day kenyo, ika niyo egdoma kandin.
7 Tapay niyo netegahan aw eden se keilangan
inangen niyo amon mekeiling kaw kenami. Peg-
ogpa day doton kenyo, weda kay pegketaka.
8 Weda kay pemoyo te kanen day diya te menge
doma otaw, meneng minayad kay te kedita te
kelidoan day. Onto kay migpekeaseb migterbaho

pengkey aldaw aw delem amon eked kaw ke-
limahi te pegpenogpo niyo kenami. 2 Migterbaho
kay kena te eked kepakay aw togpoan kay niyo,
meneng amon memang kay gegonan peg-ilingan
niyo. 10 Peg-ogpa day doton kenyo, seini se im-
punu day kenyo. Ika niyo egpemekaen te otaw
eked keibeg megterbaho.

11Yan se impunu day kenyo so doen ekon menge
otaw doton kenyo tekahen. Kena dan ekon egter-
baho, meneng o0lo dan eg-inabut te eg-inangen
te doma otaw. 12 Seini se ipunu day aw pemoy-
oen day kandan tanda te pegsebad tadon diya te
Pengolo tadon si Jesu Cristo. Keilangan metingen
dan aw megterbaho dan amon doen ibayad dan te
kandan kelidoan.

13 Menge kedowa day, keilangan eked kaw
pegkelomay te peg-inang niyo te mépiya. 14 Aw
doen otaw doton kenyo eked toldo te menge
punu day diya te solat day seini, peg-aha kaw
kandin, aw ika niyo egdoma kandin amon meyaya
sikandin. 15 Meneng ika niyo eg-aneng-aneng te
poon niyo sikandin. Pegtolada kaw beling kandin,
so kedowa tadon sikandin te pegpemenal.

Temanan te solat
16 Tbeg day, gayed kaw begayan te Pengolo ta-
don te kelinaw te pedowan pengkey eden se do-
mateng kenyo, so sikandin se eglekatan te kelinaw
te pedowan. Ibeg day heman, gayed megdoma se
Pengolo tadon kenyo.

17 Siaken si Pablo se simolat te menge kagi diya
te temanan te solat seini. Metaga-taga kaw te be-

nal siak se simolat kani, so iling kani se pegpirma

ko te kedita te solat ko. ]
18 Theg ko, tebangan te Pengolo tadon si Jesu

Cristo se kedita niyo.

